
TIL LESAREN

NÅR EG ENNO ein gong gir meg til å skrive om noko som hende i eit vestnorsk kystlandskap for lenge sidan, er det for å dikte fram ein mann som levde der for meir enn to hundre år sidan, på bakgrunn av dei knappe historiene som bestefar fortalte i min barndom.

Lars Olsen Hoem (1782–1852) drøymde i ungdommen om å krysse store hav på eiga skute, men ungdomstida hans forsvann i det som ettertida har kalla Englandskrigane, og enda med eit fem år langt opphald på britiske fangeskip.

Da Lars endeleg vart sett fri i 1814 og banka på døra i barndomsheimen, kjende familien ikkje igjen den skjeggete kjempa som bad om nattely. Dei bad han gå til grannegarden og få husrom der.

– Fær eg ikkje hus, så tek eg meg hus! sa Lars. Så gjekk han opp på loftet der han sov som barn, og forsvann i ein djup søvn.

Da han vakna om morgonen, sat far hans ved senga og såg på han, og faren sa:

– Du er no vel aldri son min, han Lars?

– Kven skulle eg elles vera? spurde Lars. – God jul, og god morgon, far!



Kva er det for ein herleg ange,

hyrdar, som fyller sinn og sans?

Aldri fekk større fryd oss fange,

enn ikkje våren med all sin glans.

Kva er det for ein herleg ange,

hyrdar, som fyller sinn og sans?




Fransk folkeleg julesong av ukjend

opphav, sungen til ein melodi frå

JOHN GAY: The Beggar’s Opera, 1728

